
Bazterketa soziala erasotzaileen kontra 
Sexuen arteko hierarkia kritikatu du Bilgune Feministak, Emakumeen Kontrako Indarkeriaren Kontrako Nazioarteko Egunaren bezperan 

ASIER ITURRIAGAETXEBARRIA - BILBO 

Jendeak eta gizarte eragileek emakumeen kontra indarkeria erabiltzen dutenak «baztertzea» proposatu zuen atzo Bilgune Feministak. Bihar Emakumeen Kontrako Indarkeriaren Kontrako Nazioarteko Eguna dela eta, arazoari konponbidea emateko zenbait proposamen eta eskaera egin zituen elkarteak. Besteak beste, herritarrek jarrera aktiboa hartzea eta erasotzaileak baztertzea aipatu zituen. «Sarritan, badakigu erasotzaileak nor diren, baina ez zaie ezer gertatzen. Gizarteak baztertu behar dituela adierazten dugunean, lan esparruan, kalean edo gizarteko beste esparruetan deseroso sentiarazi behar ditugula esan nahi dugu. Gizarteari kalte egiten diotela igarri behar dute eta, gero, egin dutenaz damutzen direnean eta daukaten arazoa konpondu nahi badute, bitartekoak jarri behar zaizkie», azaldu zuen Izaskun Guarrotxena Bilgune Feministako kideak. 

Guarrotxenak azpimarratu zuenez, Euskal Herrian egon badagoela emakumeon kontrako indarkeria. Adibide gisa, azken urtean sei emakume bikotekideek hil dituztela esan zuen Aitziber Martinez de Lagon Bilgune Feministako kideak. Halaber, jai esparruetan «eraso asko» izan direla agertu zuen, eta Villabonako jaietan bortxatutako neska gaztea jarri zuen adibide gisa. Azken hilabeteetan egin dituzten atxiloketak gaitzetsi zituen, gainera, eta gutxienez hiru atxiloturi eraso dietela esan zuen. «Hiru emakume bortizki torturatu dituztela badakigu, eta, beti esan dugun moduan, tortura emakumeon kontrako indarkeria da», zehaztu zuen. 

Erakundeen «borondate falta» 

Emakumeen kontrako indarkeriari aurre egiteko indarrean dauden politikak ez dira eraginkorrak, Bilgune Feministaren ustez. Guarrotxenak zehaztu zuenez, Euskal Herria hiru administraziotan zatituta egotea kalterako da. Guztien arteko koordinazioa eskatu zuen. Era berean, emakumeen kontrako indarkeriari aurre egiten dioten politikak eta konpromisoak etxean izaten diren tratu txarrei aurre egiteari bakarrik begiratzen diotela salatu zuen. «Ez diote ematen prebentzioari duen garrantzia, eta, askotan, ez dira nahikoak», gaineratu zuen. 

Hala, erakunde publiko guztiek emakumeen kontrako indarkeria badagoela aitortzen dutela baina arazoari aurre egiteko borondate nahikorik ez dutela azpimarratu zuen Bilgune Feministako kideak. «Diskurtso ofizialak zein mediatikoak kasu bakan batzuetara mugatzen direnez, egoera normaltzen, eguneroko bihurtzen da, eta arazoaren sakona eta larria ezkutatzen dute. Gizarteak eskatzen duenaren eta erakundeek jartzen dituzten bitartekoen artean desoreka nabarmena dago».Hala, indarkeriaren muinera joateko «sexuen arteko harreman hierarkikoak» gainditu behar direla esan zuen. Horrezaz gainera, honako eskaera hauek egin zituen: prebentzioa, emakumeek indarkeria identifika dezaten eta horretatik babesteko neurriak har ditzaten; kontrol mekanismoak, erakunde publikoek abiatutako programak eta bitartekoak zaintzeko eta larrialdietarako bitartekoak, indarkeria pairatu duten emakumeek laguntza ekonomikoa, soziala, psikologikoa zein juridikoa izan dezaten. «Jarduera horien koordinazioa ezinbestekoa iruditzen zaigu», esan zuen Guarrotxenak. 

Bestalde, Bizkaiko Gutxituen Koordinadorak komunikatzeko edo mugitzeko behar adinako gaitasunik ez duten emakumeen egoera salatu dute.
